
Efni: Athugasemdir við þingsályktunartillögu um stofnun þjóðgarðs á miðhálendi Íslands (mál 10, þskj. 
10; 145. löggjafarþing).

Stjórn Landverndar hefur kynnt sér þingsályktunartillögu um stofnun þjóðgarðs á miðhálendi Íslands. 
Athugasemdir Landverndar fara hér á eftir.

Á aðalfundi Landverndar 9. maí sl. var samþykkt ályktun þess efnis að friðlýsa bæri miðhálendi Íslands 
sem þjóðgarð (sjá fylgiskjal I). Samtökin hafa rekið átakið Hálendið -  hjarta landsins ásamt 
útivistarsamtökum síðan haustið 2013 þar sem vakin er athygli á fyrirhuguðum framkvæmdum á 
svæðinu og fólki gefinn kostur á að taka undir kröfuna um að hálendinu verði hlíft við frekari 
stórframkvæmdum1. Þá hafa Landvernd og Náttúruverndarsamtök Íslands nýverið tekið höndum 
saman og vinna nú að hugmyndum um þjóðgarð á hálendinu. Stjórn Landverndar lýsir því fullum 
stuðningi við stofnun þjóðgarðs á miðhálendi Íslands og vonast til að þau tækifæri sem felast í 
þjóðgarðsstofnun, bæði hvað varðar vernd einstæðrar náttúru svæðisins, stýringu á ferðamönnum, 
og sköpun fjölbreyttra atvinnutækifæra í ferðaþjónustu og jákvæðrar byggðaþróunar, geti náð 
stuðningi alþingismanna óháð flokkspólitískum línum.

Vakin er athygli umhverfis- og samgöngunefndar á skoðanakönnun frá í mars 2015 um afstöðu fólks 
til þjóðgarðs á miðhálendinu, en þar eru yfir 60% fylgjandi stofnun þjóðgarðs og einungis rétt rúm 
10% andvíg2. Könnunin mældi því aukningu í stuðningi upp á 5% frá samskonar könnun árið 2011.

Ljóst er að stofnun þjóðgarðs á miðhálendinu snertir afar marga hagsmunaaðila og mikilvægt er að 
tryggja aðkomu þeirra að stofnun og stýringu þjóðgarðsins, svo hann geti orðið stolt og eign allra 
Íslendinga.

F.h. stjórnar Landverndar,

Guðmundur Ingi Guðbrandsson, 
framkvæmdastjóri Landverndar.

1 http://hjartalandsins.is og http://heartoficeland.org.
2 http://landvemd.is/Sidur/ID/6389/Yfir-60-styja-stofnun-jogars-a-mihalendinu.

Fylgiskjal I. Ályktun aðalfundar Landverndar 9. maí 2015 um friðlýsingu miðhálendis Íslands.

Ályktun aðalfundar Landverndar 9. maí 2015

Friðlýsing miðhálendis Íslands

Aðalfundur Landverndar 2015 skorar á stjórnvöld að hefja vinnu við friðun miðhálendis 
Islands með stofnun þjóðgarðs í víðtæku samráði við náttúruverndar- og útivistarsamtök, 
sveitarfélög, ferðaþjónustuaðila og orkufyrirtæki.

Greinargerð

Sterk rök hníga að verndun hálendisins. Sérstaða og verðmæti svæðisins felast í einstakri 
náttúru, gróðurvinjum, jarðfræði og landmótun, einstöku samspili elds og íss og 
óviðjafnanlegum andstæðum í landslagi og víðernum sem af mörgum eru talin meðal síðustu 
stóru víðerna Evrópu. Möguleikar til upplifunar og hughrifa á svæðinu eru margir, samhliða 
tækifærum fyrir sjálfbæra verðmætasköpun í sátt við land og þjóð.

Í nýlegri könnun Gallup kom í ljós að yfir 60% aðspurðra voru hlynnt stofnun þjóðgarðs á 
miðhálendinu og einungis 12% andvíg. Stuðning var að finna á meðal kjósenda allra 
stjórnmálaflokka, og bæði þeirra sem kváðust styðja ríkisstjórnina og vera henni andvíg. 
Nýleg hátíð náttúruverndar- og útivistarsamtaka í Háskólabíói til verndar hálendi Íslands 
sýnir einnig víðtækan stuðning við þennan málstað. Þá tók forstjóri Landsvirkjunar nýverið 
undir mikilvægi þess að auka friðlýsingar á miðhálendinu utan jökla.

Aðalfundur Landverndar varar þó við bútakenndri friðlýsingu á miðhálendinu sem haldi 
möguleikum opnum á frekari virkjunum á svæðinu. Þannig ítrekar aðalfundurinn að frekari 
uppbygging orkumannvirkja, virkjana og línumannvirkja með tilheyrandi vegagerð, á ekki 
samleið með friðlýsingu hálendisins.

Þjóðgarður á miðhálendi Íslands yrði fram faraskref í náttúruvernd á Íslandi. Þjóðgarður yrði 
aðdráttarafl á sama tíma og hann væri mikilvægt tæki í að stýra umferð ferðamanna, móta 
heildstæða sýn fyrir svæðið og mæta sjónarmiðum ólíkra njótenda hálendisins, þ.m.t. 
útivistar- og náttúruverndarhópa. Aðalfundur Landverndar leggur sérstaka áherslu á aðkomu 
félagasamtaka í náttúruvernd og útivist að friðlýsingu miðhálendisins.


